
                             Ágúst

Fyrirkomulag sauðfjárskoðunar 2004

Líflambavalið er einn mikilvægasti þáttur kynbótastarfsins og nauðsynlegt að því sé gefinn nægur tími og vel sé til þess vandað.  Með markvissu starfi hafa margir bændur stórbætt fjárstofn sinn, jafnvel á fáum árum.  Nauðsynlegt er að setja sér ræktunarmarkmið og keppa að því að afurðir búsins verði sem verðmætastar.  Allir þekkja auknar kröfur til kjötgæða og hvernig þetta endurspeglast í verði fyrir afurðirnar.  Ómmælingar og stigun lamba á fæti eru þættir sem hafa afgerandi áhrif til betri árangurs í ræktunarstarfinu gagnvart kjötgæðum þ.e. meiri vöðvafyllingu og minni fitu. Þessi dómavinna ásamt kjötmati sláturhúsanna  er því mjög öflugur grunnur til skoðunar svo ná megi árangri í kynbótastarfinu gagnvart kjötgæðum.

Mikilvægt er að bændur geti valið sér daga sem mest óháð sláturdögum þó það haldist að einhverju leyti í hendur.  Nokkrir bændur hafa skipulega komið sér upp aðstöðu til að auðvelda fjárrag t.d. hólf sem hægt er að hafa fé í einhverja daga. 

Síðustu ár hefur færst í vöxt að bandmálum (brjóstmáli og spjaldi) hefur verið sleppt við dóma á hrútum og á síðasta hausti voru þessar mælingar í miklum minnihluta af heildar fjölda enda mikilvægi þeirra takmarkað. ATH. Ef bandmálunum er sleppt sparast töluverður tími við hrútadómana og þar með einnig kostnaður bóndans, bandmálin verða því valkostur í haust.

Skipulag og pantanir

Margir aðilar koma að lambaskoðun og við höfum yfir að ráða samtals 5 ómsjám á svæðinu.  Þetta er því allnokkur skipulagsvinna sem þarf að fara fram til þess að tíminn nýtist sem best.  

Sauðfjárdómar verða í haust skipulagðir í samvinnu starfsmanna BV og forsvarsmanna fjárræktarfélaga. Nauðsynlegt er að ákveðin svæði séu tekin fyrir á hverjum degi eða samliggjandi dögum þannig að dagsverk dómara og mælingamanna nýtist sem best og kostnaði bænda þar með haldið í skefjum. Að venju er mikilvægt að nægur mannskapur og góð aðstaða sé fyrir hendi því það er forsenda fyrir því að vel takist til við mælingarnar og skilar sér einnig í lægri gjaldtöku. Bændur eru því hvattir til að hafa samvinnu og samstarf við fjárragið ef mannskap er áfátt heimafyrir.  Við lambamælingar í haust verður í einhverjum mæli notuð fartölva til skráninga á staðnum, það er þó háð því að viðkomandi bóndi hafi skilað vorbók til uppgjörs, því BV fær þann gagnagrunn til notkunar og flýtir það mjög skráningu. Uppfærslu á Fjárvísi er hægt að nálgast á heimasíðu BÍ www.bondi.is ásamt leiðbeiningum eða með því að fá hana senda frá BÍ.
Guðlaugur Antonsson mun í haust hafa þessa skipulagningu á sinni hendi og eru bændur hvattir til þess að hafa samband sem fyrst ef þeir áætla að nýta sér þjónustuna.  

Í Ísafjarðarsýslum og V- Barðastrandarsýslu munu þeir Þorvaldur Þórðarson og Torfi Bergsson annast lambamælingar að mestu og Þorvaldur mun annast niðurröðun verkefna á því svæði.  Sími hjá honum er 4566260, farsími 8549261.  Einnig er hægt að koma til þeirra skilaboðum með því að hringja í skrifstofu BV.  

Gjaldskrá

Gjaldskrá sauðfjárskoðunar er sú sama og fyrir aðrar sértækar leiðbeiningar hjá BV. Gjaldskráin er eftirfarandi:

· Sértækar leiðbeiningar og vinna fyrir félaga í búnaðarfélagi:

kr. 
 2.800,-  kr/klst.

· Sértækar leiðbeiningar og vinna fyrir bændur á starfssvæði 

· B. V. utan búnaðarfélaga:


kr.    3.200,- kr/klst.  

· Almennur taxti, útseld vinna fyrir aðila sem ekki eru bændur á starfssvæði 

B.V.


kr.    6.000,- kr/klst.
· Innheimt er að lágmarki fyrir ¼ klst.

· Innheimt er á hvern mann sem að dómunum kemur.

Í gjaldskrá er ákvæði um álag á tímagjald þannig að heimilt er að innheimta 50% álag ef óskað er að vinna fari fram utan hefðbundins vinnutíma.  Ákveðið hefur verið að nýta álagsheimildina þannig í haust að 25% álag reiknast þegar óskað er sérstaklega eftir vinnu á laugardögum eða sunnudögum, eða ef óskað er eftir vinnu sem ætla má að verði ekki lokið kl 19:00.  Nauðsynlegt er að vinna við lambaskoðun og aðra þjónustu sem BV veitir fari sem mest fram á virkum dögum og að degi til,  þannig að kostnaði við að halda úti þjónustunni verði haldið niðri og álag á starfsfólk verði innan skynsamlegra marka.  Við teljum að hægt sé að anna miklu af eftirspurninni á venjulegum vinnutíma.    Vonum við því að bændur geti skipulagt vinnuna þannig að ekki þurfi að innheimta þetta álag.  Að sjálfsögðu verða bændur þó ekki látnir gjalda þess ef vinnan dregst fram yfir áætlaðan tíma. 
Ekki verður skoðað hjá þeim sem eiga skuldir við BV frá árinu 2003 og eldri nema um þær verði samið eða þær greiddar.

Í boði er jafnframt að sauðfjárræktarfélög  geti keypt sameiginlega sýningu af BV á lægsta grunngjaldi og greiði fyrir í einni upphæð.


Að gefnu tilefni skal bent á að kostnaður vegna aksturs og tími dómara sem fer í milliferðir og skipulagningu er ekki innheimtur, enda innheimta fyrir þjónustuna óháð fjarlægð frá skrifstofu.

NÝTT - Skráið sjálf og fáið afslátt!

Í haust verður boðið upp á afslátt á dóma ef bændur slá lambadóma sjálfir inn í Fjárvísi utan þess tíma sem skoðun fer fram.  Afslátturinn miðast við 10% af grunngjaldi (2800). Til að afsláttur fáist þarf að skila innslegnum dómum áður en fjórar vikur eru liðnar frá því að mælingar fóru fram, þó í síðasta lagi fyrir lok október. Senda skal gögnin annað hvort á tölvudiski til BV eða á póstfangið bv@bondi.is.  Skila þarf dómum um öll fulldæmd lömb og þannig frá gengnum að ekki þurfi að leggja í frekari vinnu við innslátt. 

Leiðbeiningar um innslátt lambadóma

Lambadómar eru slegnir inn í Fjárvísi undir liðnum “Gögn”- “Afkvæmasýningar hrúta”- “Skráning lamba í rannsókn”, þá kemur upp tafla um skilyrði. Ef unnið er með lambhrúta er að lágmarki merkt X í reitina “Full skráning” og “Vinna með hrútlömb eingöngu”. Jafnframt er hægt að kanna tilvist föður og lambs ef vorbók hefur verið skilað. Ef unnið er með gimbrar skal að lágmarki merkja við “Skrá ómmælingar” og “Skrá háls og herðar hjá gimbrum”. Valkostir eru síðan um að skrá fótlegg, móður, lit og hornalag ásamt að kanna tilvist föður og lambs. Við skráningu þarf alltaf að fylla út í skráningarreiti án kommu þannig að ef gimbur er með 8 fyrir frampart er skráð 80 og 16,5 fyrir læri er þá skráð sem 165. Ef bandmálum er sleppt við mælingar á hrútum er hægt að skrá 80 í brjóstmál og 190 í spjaldbreidd því Fjárvís biður um skráningu í þá reiti. Að lokinni skráningu er hægt að prenta út lambalista undir "Einkunnir lamba innan gildandi býlis" sem er í sömu valtöflu og “Skráning lamba í rannsókn” er og áður hefur komið fram.

Til að senda gögnin til BV þarf síðan í Fjárvísi að velja “Samskipti”- “Senda gögn til annars aðila”- “Senda gögn úr afkvæmasýningu” og vista á disk. Ef gögnin eru send í tölvupósti til BV þarf að sækja skrána á diskinn og senda sem viðhengi.

Afkvæmarannsóknir

Fyrirkomulag og uppgjör afkvæmarannsókna verður með þeim hætti í haust að það verða tvinnaðar saman kjötmatsupplýsingar og mælingar á fæti.  Breytingar frá síðasta ári eru þó þær, að til að teljast styrkhæfar rannsóknir (styrkur frá Framleiðnisjóði landbúnaðarins) þurfa að lágmarki a.m.k. fimm hrútar á búinu að vera með afkvæmi í rannsókn. 

Í úrvinnslu þessara rannsókna skal vægið milli vöðvaflokkunar og fituflokkunar vera 40/60 þ.e. lögð er meiri áhersla á að rækta gegn fitu. Sé þess sérstaklega óskað verða einnig gerðar upp á þennan hátt afkvæmarannsóknir með færri hrútum en þær njóta þá ekki styrks.

Til að afkvæmarannsóknir teljist styrkhæfar eru gerðar eftirfarandi kröfur:

· Bú þarf að vera þátttakandi í skýrsluhaldi fjárræktarfélaganna.

· Vorupplýsingum sé skilað til Bændasamtaka Íslands til uppgjörs.

· Lágmark að fimm afkvæmahópar séu með í rannsókninni á hverju búi.

· Fyrir hvern hrút í rannsókn þarf kjötmatsupplýsingar fyrir 10-12 afkvæmi. 

· Í hverjum afkvæmahópi skulu ómmæld og stiguð að lágmarki átta lömb af sama kyni (í öllum hópunum).

Æskilegt er að uppgjör geti farið fram sem fyrst svo hægt sé að skera þá hrúta sem ekki standa sig í samanburðinum og ef BV gera upp rannsóknina þurfa kjötmatsupplýsingar að berast til okkar sem allra fyrst eftir að þær liggja fyrir svo hægt sé að gera afkvæmarannsóknina endanlega upp. Nota skal öll heilbrigð og marktæk lömb undan hrútum sem eru í rannsókninni (óháð kyni, aldri eða því hvort um ein- eða fleirlembinga er að ræða). Flestir sem vinna þessar rannsóknir byggja á

mælingum á gimbrum og fá þannig um leið miklar grunnupplýsingar fyrir val ásetningsgimbra á búinu.

Þeir sem eru með Fjárvísi eiga sjálfir að geta gert upp afkvæmarannsóknir fyrir sín bú þegar sláturupplýsingar og lambamælingar hafa verið færðar inn. Muna þarf eftir að breyta vægi fyrir vöðvi/fita í 40/60. Til einföldunar senda BV töfluform til þeirra sem gera upp afkvæmarannsóknir sjálfir þar sem niðurstöður eru skráðar og taflan síðan send aftur til BV, í því sambandi skal athugað að niðurstöður rannsóknanna sem sendar eru til BV skulu eingöngu byggja á þeim hrútum sem uppfylla skilyrði um rannsóknirnar (hrútum með 7 ómmæld lömb er þó í lagi að smygla með).

Bændasamtök Íslands létu fyrir nokkrum árum skrifa forritsbút fyrir tölvukerfi sláturhúsa svo þau gætu afhent bændum sláturupplýsingar á tölvutæku formi fyrir Fjárvísi og er bændum bent á að ganga eftir þessari þjónustu hjá “sínu” sláturhúsi. Þar sem þessi þjónusta er orðin hvað best, þykir sjálfsagt að afhenda bændum þessar skrár fyrir Fjárvísi samdægurs um leið og vigtarseðlana að lokinni slátrun hjá viðkomandi bónda, jafnframt er boðið upp á að senda þessi gögn í tölvupósti.

Sláturupplýsingarnar á tölvutæku formi fyrir Fjárvísi er jafnframt hægt að nota beint inn í afkvæmarannsóknir hjá BV og skiptir þá ekki máli hvort viðkomandi bóndi er með Fjárvísi eða ekki.  Öll vinna á vegum BV við afkvæmarannsóknir, bæði á vettvangi og á skrifstofu verður innheimt samkvæmt gjaldskrá en á móti kemur styrkur  Framleiðnisjóðs landbúnaðarins sem verður viðskiptafærður hjá viðkomandi bónda og mismunur greiddur út enda skili hann gögnum til úrvinnslu eða fullunnum niðurstöðum á framangreindri töflu eða á sambærilegu formi. Styrkforminu hefur verið breytt frá síðasta ári á þann hátt að vegna rannsókna þar sem eru 5-7 hrútar í samanburði verður greiddur 5.000 kr styrkur en vegna rannsókna þar sem verða hópar undan 8 hrútum eða fleiri verður greiddur 10.000 kr styrkur. 

Sæðingablöð

Þeir sem létu sæða ær sl. haust eru minntir á að senda til BV blöð úr “Dagbók sæðingamanns” þar sem upplýsingar um árangur og frjósemi koma fram. Mjög gagnlegt er að fá þessar upplýsingar til frekari úrvinnslu t.d. til að finna árangur hjá einstökum hrútum.

Sauðfjársæðingar - djúpfryst sæði

Ákveðið hefur verið að leggja niður Sauðfjársæðingastöð Norðurlands á Möðruvöllum og mun Sauðfjársæðingastöð Vesturlands því verða starfrækt árlega og í félagi við Sauðfjársæðingastöð Suðurlands taka yfir þjónustu við þau svæði sem stöðin á Norðurlandi hefur sinnt til þessa. Eins og kynnt var í síðasta Bændablaði mun Sauðfjársæðingastöð Suðurlands jafnframt bjóða takmarkað magn af frystu sæði í samstarfi við stöðina okkar. Djúpfryst sæði verður því í boði úr hrútum beggja stöðvanna  og tekið í nóvember, einungis verður fryst sæði úr hrútum sem pantaðir eru. Með þessu verður mögulegt að mæta aukinni eftirspurn og jafnframt að auðvelda sæðingastarfið á háannatíma í desember auk þess að skapa svigrúm til að bæta alla þjónustu.

Kostir notkunar á djúpfrystu sæði eru margir, m.a. bjóðast möguleikar á notkun sæðinga yfir lengri tíma en með ferska sæðinu. Hægt er að velja ær til sæðinga á markvissan hátt um leið og þær eru að ganga án samstillinga. Meiri möguleikar eru á að fá sæði úr öllum hrútum sem pantaðir eru.

Galli við djúpfryst sæði er að árangur er almennt ekki til jafns við ferska sæðið þó í sumum tilfellum hafi það náðst í tilraunum. Sæðingar með frystu sæði eru samt sem áður að skila sambærilegum árangri og með samstillingu og mun ódýrari.

Til að geta ákveðið hvar boðið verður upp á þessa notkun á komandi vetri verður farin sú leið að óska eftir umsóknum um notkun á djúpfrysta sæðinu. Reiknað er með að 400-700 skammtar verði í hverjum kút og því eðlilegt að fjárræktarfélög eða stærri svæði sameinist um hvern kút. Umsóknir þurfa að berast fyrir 1. september til Jóns Viðars Jónmundssonar hjá BÍ. Í umsókninni þarf að koma fram fyrir hvaða svæði umsóknin er (bú þar sem á að nota þetta sæði), hvaða fjölda skammta sótt er um og hver er í forsvari fyrir umsókn. 

Umsóknir frá þeim svæðum sem liggja fjærst stöðvunum og búa við ótryggastan og erfiðastan daglegan flutning á fersku sæði njóta forgangs. Á starfssvæði BV yrðu það Vestfirðirnir sem væntanlega nytu forgangs um djúpfryst sæði.  Bent er á ítarlegri umfjöllun um þetta málefni í síðasta Bændablaði.

Hrútadagur

Samkvæmt reglugerð nr. 709/2003 dags. 26.09.2003 er 31. október síðasti dagur slátrunar án verðfellingar á lambhrútum. Hafa skal í huga að þessi dagur lendir nú á sunnudegi og síðasti sláturdagur án verðfellingar því eflaust hjá flestum sláturhúsum föstudaginn 29. október.

Útflutningshlutfall

Útflutningshlutfall dilkakjöts hefur verið ákveðið sem hér segir:


Tímabil:


Útflutningshlutfall:
01.07.2004 - 22.08.2004
10%

23.08.2004 - 29.08.2004
17%

30.08.2004 - 05.09.2004
24%

06.09.2004 - 12.09.2004
31%

13.09.2004 - 28.11.2004
36 % 

29.11.2004 - 28.02.2005
24%

01.03.2005 - 


10%

Úttektir

Nú er rétt að huga að jarðabótum og úttektum.  Styrkhæfar framkvæmdir eru t.d. kornrækt, upphreinsun skurða, vatnsveitur, bætt aðgengi að landi, hagaskýli fyrir hross, breytingar á básum í fjósi, breytingar á gyltustíum og kölkun túna.  Vinsamlega tilkynnið á skrifstofu BV ef taka á út styrkhæfar umsóknir s.l. árs.
Jarðvegssýni

Haustið er góður tími fyrir jarðvegssýnatöku.  Jarðvegssýni eru forsenda góðra áburðaráætlana og vitneskja um t.d. sýrustig er nauðsynlegt til að áætla hvort ýmsar nytjaplöntur t.d. bygg og repja geti þrifist.   Taka á sýni áður en búfjáráburður er borinn á.  Látið vita á skrifstofu BV ef óskað er eftir jarðvegssýnatöku.  Dæmi eru um að bændur hafi sparað sér verulegar fjáhæðir í áburðarkaupum með markvissu vali á áburðartegund og magni.  Ef áhugi er á er alltaf möguleiki að koma á námskeiði í notkun áburðarforritsins NPK.  Tilvalið er fyrir búnaðarfélög að safna saman þátttakendum á slíkt námskeið.

Heysýni

Nú er um að gera að rýma til í frystikistunni og koma hirðingarsýnunum til efnagreiningar.  Þau nýtast ekki nema þau séu efnagreind fyrir veturinn.   Starfsmenn BV taka einnig heysýni ef óskað er.  Látið vita á skrifstofu BV ef óskað er eftir heysýnatöku.  Þegar niðurstöður heysýna liggja fyrir bjóðum við upp á vinnslu fóðuráætlana sem fela m.a. í sér val á þeirri kjarnfóðurblöndu sem hentar best með heyinu.

Uppeldi kálfa og kvígna - fræðslufundur

Búnaðarsamtök Vesturlands í samstarfi við RALA boða til fræðslufundar um uppeldi kálfa og kvígna.  Fundurinn verður á Hvanneyri, í húsakynnum BV þann 22. september nk.  kl. 13.  Fundurinn er öllum opinn en fyrirhugað er að fylgja honum eftir með heimsóknum og áætlanagerð fyrir þá sem eru þáttakendur í markmiðstengdum búrekstraráætlunum og þess óska.   Framsögumaður er Grétar Hrafn Harðarson dýralæknir og tilraunastjóri á Stóra-Ármóti.  Vinsamlega látið vita um þáttöku fyrir 17.  september.

Átaksverkefni ÍSKÝR

Búnaðarsamtök Vesturlands munu í september fara af stað með átaksverkefni í notkun og útbreiðslu á forritinu ÍSKÝR fyrir kúabændur.  Verkefnið verður í samvinnu við Upplýsingatækni í dreifbýli og Bændasamtök Íslands. 

ÍSKÝR gerir kúabændum kleift að halda utan um upplýsingar um hjörðina með þægilegum hætti ásamt því að taka þátt í skýrsluhaldi í nautgriparækt. Þeir bændur sem eru í skýrsluhaldi geta sótt og sent gögn til Bændasamtaka Íslands. Með þessu forriti verður ýmiskonar eftirlit með kúnum auðvelt. Einfalt er að fylgjast með hvar kýrnar eru staddar á mjólkurskeiði og hvenær einstakar kýr nálgast beiðsli, geldstöðu eða burð. Unnt er að gera mjólkurframleiðsluspá fyrir búið og einstakar kýr.  Hægt er að spá fram í tímann um stöðu gripa á búinu, þ.e. fjölda geldneyta, kúa í framleiðslu, kúa á beiðslistíma og í geldstöðu á ákveðnum tímapunkti. Einfalda fóðuráætlun er hægt að gera í ÍSKÚ. Útprentunarmöguleikar eru margskonar m.a. fjósspjald, burðarspjald og fleira.  Forritið býður einnig upp á tölfræðilega úrvinnslu eins og frjósemisskýrslu sem nýst getur til að greina veika þætti í frjósemi búsins.  

Boðið verður upp á námskeið þar sem menn geta  komið með eigin tölvur, send verður prufuútgáfa í vikunni áður en námskeiðið verður haldið.  Í framhaldinu verður boðið upp á eftirfylgni heima á bæjunum. Skráning er á skrifstofu BV, sími 437-1215 og bv@bondi.is .  Skráningarfrestur er til og með 30. ágúst, námskeiðið sjálft verður haldið þann 9. september í húsakynnum BV, námskeiðsgjald verður kr. 4.000,-.  Virkir þáttakendur fá niðurgreitt árgjald af Ískýr, nú um kr 4.500.  Árgjaldið er nú 11.205 en stofngjald 14.815.

Bændabókhald

Guðrún Sigurjónsdóttir verður í sumarleyfi frá  19. ágúst til og með 27. ágúst.  Sigurður Eiríksson svarar fyrirspurnum um dk-Búbót á þessum tíma í fjarveru Guðrúnar.  Netfangið hjá Sigurði er sei@bondi.is en einnig verður hægt að ná í hann í síma 862 2181.
Verkun byggs – fræðslufundur

Búnaðarsamtök Vesturlands og Landbúnaðarháskólinn á Hvanneyri boða til fræðslufundar um verkun heimaaflaðs byggs í húsakynnum BV þann 25 ágúst n.k. kl. 13.   Sérstaklega verður fjallað um verkun korns með própíonsýru.  Framsögumaður verður Bjarni Guðmundsson prófessor við LBH.

Folaskoðun

Undanfarnar vikur hafa nokkrir ungfolaeigendur fengið ráðunaut til að skoða og meta hjá sér ógelta fola með tilliti til þess hvort um stóðhestsefni gæti verið að ræða. Rétt er að hvetja menn til þess að hafa ógelta vel ættaða og fallega fola. Hinsvegar er oft ágætt að fá álit utanaðkomandi á gripnum með tilliti til galla sem á stundum hafa farið framhjá eigendum en gætu staðið hestinum fyrir þrifum sem kynbótagrip. Áhugasamir hafi samband við skrifstofu BV sími 437-1215. 

Ostagerð  úr sauðamjólk

Sauðamjólk hefur um langan tíma lítið sem ekkert verið nýtt til manneldis hér á landi en erlendis þekkist nýting hennar nokkuð víða og þá einkum til ostagerðar. 

Vegna þess að prótein í sauðamjólk eru nokkuð ólík próteinum í kúamjólk eru dæmi um að fólk sem hefur ofnæmi fyrir kúamjólk þoli vörur sem unnar eru úr sauðamjólk þannig að afurðir úr sauðamjólk gætu verið þörf viðbót á íslenskan mjólkurvörumarkað. 

Sauðamjólkin heldur eiginleikum sínum þrátt fyrir að hún sé fryst þannig að nýting hennar er ekki bundin við að miklu magni sé náð í einu eða að hægt sé að koma henni jafnóðum í vinnslu. Af þessum sökum getur framleiðsla sauðamjólkur vel hentað með hefðbundnum sauðfjárbúskap, ekki síst þar sem hluta lambanna er slátrað snemma en margar ær halda einhverri nyt langt fram á haustið. Með þessu móti getur hagur manna af því að slátra þroskamiklum lömbum tímanlega aukist og einnig er þá framleiðslugeta mjólkurlaginna áa nýtt til fulls. 

Nú í haust standa Búnaðarsamtök Vesturlands í samstarfi við Landbúnaðarháskólann á Hvanneyri, Mjólkursamlagið í Búðardal og Matvælarannsóknir, Keldnaholti fyrir tilraunaverkefni sem felst í því að kanna hvernig mjólk úr íslensku sauðfé henti til ostagerðar. Ef vel gengur má vel hugsa sér að í framtíðinni geti framleiðsla á sauðaostum, jafnvel heima á bæjum og/eða í tengslum við ferðaþjónustu í sveitum, orðið vænleg leið til að auka atvinnu- og verðmætasköpun á sauðfjárbúum. 

Búnaðarsamtök Vesturlands auglýsa því eftir bændum sem áhuga hafa á að taka þátt í að útvega mjólk til verkefnisins á næstu vikum og mánuðum. 

Þeim sem áhuga kunna að hafa á þátttöku eða vilja afla sér frekari upplýsinga er bent á að hafa samband við:

Hallfríði Ósk Ólafsdóttur, Búnaðarsamtökum Vesturlands. S: 437 1215/892 0659 eða

Svein Hallgrímsson, Landbúnaðarháskólanum á Hvanneyri. S: 433 7018

Tæknilegar upplýsingar um dráttarvélar

Inn á Landbúnaðarvefinn hjá Bútæknideild Rala var nýlega sett yfirlitstafla þar sem í er að finna tæknilegar upplýsingar um þær dráttarvélar sem eru markaðsfærðar í Evrópu. Um er að ræða frumútgáfu sem sett er inn til reynslu en hún á væntanlega eftir að taka breytingum varðandi uppsetningu og aðgengi. Upplýsingarnar eru fengnar frá dönsku leiðbeiningaþjónustunni en þeirra er aflað frá bæði sölu- og prófunaraðilum. Gögnin sem þar er að finna eru ætlaðar bæði til fróðleiks við kaup á vélum svo og einnig til leiðsagnar við notkun á vélunum. Alls er um að ræða um 60 atriði fyrir hverja vél en ekki liggja fyrir öll atriði fyrir allar vélarnar. Texti við töflurnar er þýddur og staðfærður af Grétari Einarssyni og Hauki Þórðarsyni hjá Bútæknideild. Hjá þeim má fá ýtarlegri upplýsingar varðandi ýmis tæknileg atriði.  (Af vefnum www.rala.is).

Flestir eiga orðið að vita hvernig best sé staðið að mælingum svo ná megi sem mestum afköstum. Nokkur veigamikil atriði skulu þó nefnd hér:


Ath. hafið ætterni (númer og nafn föður og móður)


lambanna á hreinu, aðallega þó númer.


Gott er að vera búinn að vigta lömbin áður, annars kostar það einn


     mann til viðbótar eða lengri tíma.


Undir ómsjána og aðra fylgihluti þarf að hafa hreina og sterka plötu eða grind sem fest er tryggilega við jötubönd.


Muna eftir að hafa framlengingarsnúru tilbúna og í lagi og millistykki


     ef fartölva og prentari eru með í för.


Gott ljós er forsenda fyrir því að hægt sé að meta ullina.


Stólar, kassar eða fötur (hreinar) til ásetu eru nauðsynlegir.


“Rúningsmotta” eða teppi yfir grindunum þar sem


     mælingarnar fara fram er mjög til bóta og minnkar ólæti í lömbum.

